
Sut i ddefnyddio’r llyfr hwn






Mae’r gwerslyfr hwn wedi’i rannu yn chwech uned. Mae pob uned yn cynnwys penodau. Mae pob uned yn ymdrin â chyfnod amser penodol, gyda thema gyffredinol. Mae’r unedau yn dechrau gyda throsolwg un tudalen o hyd. Bydd y trosolwg hwn yn amlinellu’r canlynol:

Penodau


Mae pob pennod yn canolbwyntio ar gwestiwn ymholiad penodol, ac yn cynnwys y wybodaeth mae ei hangen arnoch chi i archwilio ac ateb y cwestiwn hwn. Mae’r penodau hefyd yn cynnwys adrannau ‘Rhywbeth i’w ystyried’ a ‘Gweithgareddau’. Bydd y rhain yn canolbwyntio ar y pethau rydych chi wedi bod yn dysgu amdanyn nhw yn y bennod. Byddan nhw’n helpu i atgyfnerthu beth rydych chi’n ei wybod a gwella eich dealltwriaeth, ac yn eich cefnogi chi wrth i chi fyfyrio ar beth rydych chi wedi ei ddysgu.







Gwirio gwybodaeth ar lein


Drwyddi draw yn y llyfr, byddwch yn cael eich annog i fynd ar lein i wirio eich gwybodaeth eich hun ar wefan UCL Centre for Holocaust Education.







Geiriau allweddol


Byddwch chi’n gweld geiriau allweddol yn y testun mewn print trwm. Mae Geirfa ar gael yng nghefn y llyfr er mwyn i chi weld beth yw ystyr y geiriau hyn.















Cyflwyniad Beth oedd yr Holocost?







Y teulu Pitel


Edrychwch yn ofalus ar y 26 o bobl yn Ffigur 0.1. Mae’r ffotograff yn dangos aelodau o deulu Iddewig mawr a oedd yn byw mewn tref fach yn nwyrain Gwlad Pwyl. Cafodd ei dynnu yn 1938, flwyddyn cyn i’r Ail Ryfel Byd ddechrau. Meddyliwch am y bywyd y gallai’r bobl hyn fod wedi’i fyw, eu gobeithion a’u breuddwydion ar gyfer y dyfodol.


Mae’n anodd credu, ond pum mlynedd ar ôl tynnu’r ffotograff roedd pawb wedi cael ei lofruddio, heblaw am un dyn.


Yr unig berson wnaeth oroesi ar ôl 1943 oedd Yosef Pitel (y dyn pellaf ar y dde). Llwyddodd i oroesi oherwydd iddo adael Gwlad Pwyl yn fuan ar ôl tynnu’r ffotograff. Aeth i ddechrau bywyd newydd dros fil o filltiroedd i ffwrdd mewn gwlad sydd bellach yn cael ei galw’n Israel.


Yn 1938, doedd gan Yosef ddim syniad pa mor werthfawr y byddai’r ffotograff hwn iddo yn y dyfodol – ac na fyddai’n gweld unrhyw aelod o’i deulu byth eto.

Ffigur 0.1 Y teulu Pitel.














Tynged y teulu Pitel



Ym mis Medi 1939, gwnaeth yr Almaen Natsïaidd oresgyn Gwlad Pwyl. Erbyn 1943, roedd pob aelod o’r teulu Pitel, heblaw am Yosef, wedi cael ei ladd. Bu farw rhai ohonyn nhw mewn getos, cafodd eraill eu lladd â nwy mewn gwersyll marwolaeth Natsïaidd. Cafodd miliynau o bobl eraill ddiniwed, tebyg iddyn nhw, eu llofruddio oherwydd eu bod yn Iddewon. Yr enw ar y lladd torfol hwn yw’r Holocost.


Yn y llyfr hwn, byddwch chi’n dysgu am yr Holocost a sut a pham cafodd y teulu Pitel a miliynau o ddioddefwyr eraill eu lladd gan y Natsïaid a’u cydweithredwyr.







Beth oedd yr Holocost?


Daeth Adolf Hitler a’r Natsïaid i rym yn yr Almaen yn 1933. Rhwng 1933 ac 1939, roedd Iddewon yn yr Almaen yn wynebu gwahaniaethu a rhagfarn difrifol a chafodd rhai ohonyn nhw eu lladd. Fodd bynnag, cafodd tua chwe miliwn o Iddewon ar draws Ewrop eu lladd yn ystod yr Ail Ryfel Byd (1939–1945).


Roedd ar y Natsïaid a’u cydweithredwyr eisiau dinistrio bywyd Iddewig yn Ewrop yn llwyr, ac o ganlyniad, dioddef hil-laddiad oedd ffawd yr Iddewon. Ystyr hil-laddiad yw unrhyw weithred sy’n cael ei chyflawni gyda’r bwriad o ddinistrio grŵp cenedlaethol, ethnig, hiliol neu grefyddol yn llwyr neu’n rhannol. Daeth y lladd i ben pan gafodd yr Almaen Natsïaidd a’i chynghreiriaid eu trechu yn 1945. Ond erbyn hynny, roedd dau o bob tri o’r Iddewon a oedd yn byw yn Ewrop cyn y rhyfel wedi cael eu lladd, gan gynnwys tua 90 y cant o’r holl blant Iddewig. Os edrychwch chi’n ofalus ar y map ar dudalennau 8–9, gallwch chi weld pa mor ddifrifol oedd y sefyllfa, a faint o lofruddiaethau ddigwyddodd mewn gwledydd ledled Ewrop.







Erledigaeth, llofruddiaeth, hil-laddiad


Yn ystod y cyfnod hwn, roedd pobl Roma a Sinti (sydd weithiau’n cael eu galw’n ‘Sipsiwn’) yn wynebu gwahaniaethu difrifol a thriniaeth greulon hefyd, ac yn cael eu carcharu ar y cyd â’r Iddewon yng ngwersylloedd y Natsïaid. Yn ôl yr amcangyfrif, cafodd 500,000 o bobl Roma a Sinti eu llofruddio yn ystod yr Ail Ryfel Byd, felly dioddef hil-laddiad oedd eu ffawd nhw hefyd.


Gwnaeth llawer o grwpiau eraill ddioddef o dan y Natsïaid a’u cydweithredwyr hefyd. Roedd y rhain yn cynnwys pobl anabl, dynion hoyw, Tystion Jehofa, gwrthwynebwyr gwleidyddol, dinasyddion Gwlad Pwyl a’r Undeb Sofietaidd, a charcharorion rhyfel o’r Undeb Sofietaidd.

Y cwestiwn MAWR: Sut digwyddodd yr Holocost a pham?


Cyn i chi ddechrau gweithio drwy’r uned gyntaf, ysgrifennwch unrhyw syniadau sydd gennych chi am sut digwyddodd yr Holocost, a pham.

Gwlad

	Y boblogaeth Iddewig (tua 1933) mewn gwledydd a gafodd eu rheoli neu eu meddiannu gan y Natsïaid










	Albania

	3,445,200







	Awstria

	3,191,000







	Bwlgaria

	3,448,500







	Denmarc

	3,445,700







	Estonia

	3,444,560







	Ffrainc

	3,250,000







	Groeg

	3,473,000







	Gwlad Belg

	3,460,000







	Gwlad Pwyl

	3,000,000







	Hwngari

	3,445,000







	Iwgoslafia

	3,468,000







	Latvia

	3,495,600







	Lithuania

	3,155,000







	Luxembourg

	3,442,200







	Norwy

	3,441,400







	România

	3,756,000







	Tsiecoslofacia

	3,357,000







	Y Ffindir

	3,441,800







	Yr Almaen

	3,525,000







	Yr Eidal

	3,448,000







	Yr Iseldiroedd

	3,156,000







	Yr Undeb Sofietaidd

	2,525,000
















	Gwlad

	Y boblogaeth Iddewig (tua 1933) mewn gwledydd na chawson nhw eu meddiannu gan y Natsïaid










	Iwerddon

	303,600







	Portiwgal

	301,200







	Prydain Fawr

	300,000







	Sbaen

	304,000







	Sweden

	306,700







	Y Swistir

	318,000

Ffigur 0.2 Nifer yr Iddewon a gafodd eu llofruddio yn yr Holocost, fesul gwlad.





















UNED 1 Bywyd Iddewig yn Ewrop

Datblygu gwybodaeth a dealltwriaeth


Er mwyn gwella eich gwybodaeth a herio camddealltwriaethau cyffredin, byddwch chi’n dysgu am y canlynol:




	
•  Cyn yr Holocost, roedd Iddewon yn byw mewn gwledydd ledled Ewrop.


	
•  Roedd Iddewon yn cael eu cyflogi ym mhob math o swyddi, a doedd y rhan fwyaf ohonyn nhw ddim yn gyfoethog.


	
•  Roedd Iddewon yn cyfrannu at eu cymunedau a’u gwledydd mewn ffyrdd gwahanol.


	
•  Roedd gan Iddewon sawl cred a hunaniaeth wahanol.


	
•  Roedd yr Iddewon yn lleiafrif bach iawn yn yr Almaen – llai nag 1 y cant o boblogaeth yr Almaen.


	
•  Y ffaith bod rhagfarn yn erbyn Iddewon wedi bodoli yn Ewrop am 2,000 o flynyddoedd.


	
•  Y ffaith bod Iddewon wedi cael eu herlid mewn nifer o ffyrdd gwahanol drwy’r oesoedd.


	
•  Beth yw ystyr gwrth-Semitiaeth a sut mae’n wahanol i ragfarn grefyddol.

Meddwl yn hanesyddol


Tystiolaeth


Mae’r penodau yn yr uned hon yn cynnwys amrywiaeth o ffynonellau cynradd ac eilaidd – rhai gweledol ac ysgrifenedig. Dewiswch un o’r gosodiadau isod a chwiliwch am dystiolaeth sy’n cefnogi’r gosodiad.

Gosodiad 1: Roedd bywyd Iddewig yn Ewrop cyn yr Ail Ryfel Byd yn amrywiol.

Gosodiad 2: Mae Iddewon yn Ewrop wedi wynebu rhagfarn yn eu herbyn ers amser maith.

Trafod




	
•  Beth oedd yn gwneud rhywun yn Iddew?


	
•  Pa fath o ragfarn a gwahaniaethu mae Iddewon wedi ei wynebu drwy’r oesoedd?


	
•  Ydy gwrth-Semitiaeth yn dal i fodoli?

Y cwestiwn MAWR: Sut digwyddodd yr Holocost a pham?


Edrychwch drwy eich nodiadau. Wrth i chi astudio Uned 1, pa wybodaeth, syniadau neu ddealltwriaeth newydd sydd gennych chi o ran y cwestiwn mawr hwn?

1.1 Pwy oedd Iddewon Ewrop cyn yr Ail Ryfel Byd?

Gweithgareddau




	
1  Edrychwch ar y ffotograffau ar y dudalen hon. Beth mae’r delweddau hyn yn ei ddweud wrthym ni am Iddewon a oedd yn byw yn Ewrop cyn yr Ail Ryfel Byd?


	
2  Ar y ddwy dudalen nesaf, byddwch chi’n darllen am bedwar unigolyn: Julius, Laura, Leon ac Esther. Edrychwch unwaith eto ar y map ar dudalennau 8–9 a chwiliwch am y gwledydd lle roedden nhw’n byw.


	
3  Beth gallwn ni ei ddysgu am ‘hunaniaeth Iddewig’ o’r astudiaethau achos unigol hyn?

Iddewon ar draws Ewrop

FFEITHIAU AC YSTADEGAU


Iddewon yn Ewrop yn 1933




	
•  Yn 1933, roedd 9.5 miliwn o Iddewon yn byw yn Ewrop.


	
•  Roedd Iddewon wedi byw yn Ewrop am dros 2,000 o flynyddoedd.


	
•  Roedd cymunedau Iddewig ym mhob gwlad yn Ewrop.


	
•  Roedd mwy o Iddewon yn byw yn nwyrain Ewrop nag yn y gorllewin. Roedd y rhan fwyaf ohonyn nhw yn byw yng Ngwlad Pwyl, yr Undeb Sofietaidd a România.


	
•  Doedd y rhan fwyaf o Iddewon ddim yn gyfoethog.


	
•  Roedd llawer ohonyn nhw’n gweithio ym myd masnach a busnes, ond roedd Iddewon yn gwneud pob math o swyddi.


	
•  Doedd pob Iddew ddim yn grefyddol, a doedd pob Iddew crefyddol ddim yn credu’r un peth.


	
•  Roedd y mwyafrif ohonyn nhw’n teimlo’n angerddol iawn dros y wlad roedden nhw’n byw ynddi.

Julius Paltiel

Cafodd Julius ei eni yn Trondheim, Norwy, yn 1924. Roedd ei daid wedi ymgartrefu yn Norwy yn yr 1880au. Pan oedd Julius yn ifanc, roedd tua 250 o Iddewon yn byw yn ninas Trondheim.


Roedd rhieni Julius yn rhedeg siop ddillad ac roedd y teulu yn byw uwchben y siop. Cafodd blentyndod hapus iawn. Roedd wrth ei fodd â chwaraeon, a phan oedd yn 15 oed, cafodd ei wneud yn rheolwr yn siop y teulu.

Laura Varon

Cydnabyddiaeth ffotograff: Holocaust Center for Humanity








Cafodd Laura ei geni yn 1926. Cyn yr Ail Ryfel Byd, roedd Laura yn byw gyda’i theulu ar ynys Rodos, Groeg. Roedd teulu ei thad yn dod o Twrci a theulu ei mam o Sbaen. Roedd Iddewon wedi byw ar yr ynys am dros 2,000 o flynyddoedd. Yn yr 1930au, roedd tua chwarter poblogaeth yr ynys yn Iddewon.


Roedd teulu Laura yn Iddewon Uniongred. Roedden nhw’n cymryd rhan mewn defodau ac arferion penodol. Roedd Laura wrth ei bodd yn gwrando ar ei thad yn adrodd straeon bob nos Sadwrn.

Leon Greenman

Cafodd Leon ei eni yn Stepney Green, Llundain, yn 1910. Roedd ei fam, a fu farw pan oedd Leon yn ddwy oed, yn dod o deulu o Iddewon o Rwsia. Roedd rhieni ei dad yn dod o Rotterdam yn yr Iseldiroedd. Treuliodd Leon lawer o’i blentyndod yn yr Iseldiroedd.


Yn yr 1920au, aeth Leon yn ôl i Lundain i hyfforddi fel dyn trin gwallt. Doedd Leon ddim yn grefyddol, ac roedd yn well ganddo dreulio ei amser yn bocsio ac yn canu. Priododd Leon ag Else yn 1935. Gwnaethon nhw benderfynu byw yn Rotterdam.

Esther Brunstein

Cafodd Esther ei geni yn 1928, ac roedd hi’n byw yn Łódz´, Gwlad Pwyl. Dinas ddiwydiannol fawr oedd Łódz´, ac roedd tua un o bob tri o’r boblogaeth yn Iddewon.


Roedd tad Esther yn gweithio fel gwehydd mewn ffatri. Roedd ei rhieni yn weithgar ym myd gwleidyddiaeth. Roedden nhw’n aelodau o’r Bund – mudiad gwleidyddol a oedd yn ymwneud yn benodol â bywydau gweithwyr. Roedd cartref Esther yn un hapus, a chafodd ei dylanwadu gan gredoau ei rhieni a’i haddysg. Roedd ganddi ymdeimlad cryf o fod yn Iddew ac yn Bwyles.

Iddewon yn Ewrop cyn yr Ail Ryfel Byd


Mae Iddewon wedi byw yn Ewrop am dros 2,000 o flynyddoedd. Drwy gydol yr amser hwn, roedd Iddewon yn gwneud cyfraniad enfawr at y gwledydd a’r cymunedau roedden nhw’n byw ynddyn nhw.


Roedd y ffordd roedd Iddewon yn byw cyn yr Ail Ryfel Byd, a’r ffordd roedden nhw’n gweld y byd, yn amrywio o le i le. I lawer o Iddewon yn Ewrop, dim ond un rhan o’u hunaniaeth oedd bod yn Iddew. Gallai Iddew gael llawer o syniadau, diddordebau a chredoau gwahanol – yn union fel pawb arall. A gallai’r hyn roedd Iddew yn ei feddwl neu’n ei gredu newid dros amser. Er enghraifft, o’r ddeunawfed ganrif ymlaen, daeth hunaniaeth genedlaethol (fel bod yn Brydeinig, yn Ffrengig, neu’n Almaenig) yn bwysig iawn i lawer o Iddewon. Byddwch chi’n dysgu rhagor am brofiadau Iddewon ar y tudalennau nesaf.

Ffynhonnell 1.1


Roedd mwy nag un ffordd o fod yn Iddew – roedd rhai yn bobl draddodiadol a rhai eraill yn fodern, rhai yn uniongred ac eraill yn flaengar. Roedd rhai yn enillwyr Gwobr Nobel, ac eraill yn deilwriaid ac yn fasnachwyr. Roedd rhai yn gyfoethog, a rhai eraill mor dlawd doedden nhw ddim yn gallu fforddio prynu esgidiau i’w plant yn y gaeaf. Roedden nhw’n mynd i ysgolion crefyddol, roedden nhw’n gweddïo, ac roedden nhw’n parchu’r traddodiad Iddewig a ddechreuodd 2,000 o flynyddoedd yn ôl. Ond roedden nhw hefyd yn mynd i’r sinema, yn cymryd rhan mewn chwaraeon ac yn dawnsio’r Tango. Roedden nhw’n cwympo mewn cariad ac yn cael hwyl. Roedden nhw’n mwynhau bywydau prysur ac yn edrych ymlaen at y dyfodol.


Sheryl Silver Ochayon, addysgwr yr Holocost

Ffyrdd o fyw yn nwyrain Ewrop



Yn rhannau o ddwyrain Ewrop ar ddechrau’r ugeinfed ganrif, symudodd nifer cynyddol o Iddewon i drefi a dinasoedd mawr. Er enghraifft, roedd 350,000 o Iddewon yn byw yn Warszawa (Gwlad Pwyl) cyn yr Ail Ryfel Byd, roedd 200,000 yn byw yn Budapest (Hwngari) a 140,500 yn byw yn Kiev (Ukrain). Fodd bynnag, i filiynau o Iddewon, doedd bywyd ddim wedi newid rhyw lawer ers can mlynedd a mwy. Roedd y rhan fwyaf o Iddewon yn dal i fyw mewn shtetl. Roedd bywyd mewn shtetl yn tueddu i fod yn draddodiadol: roedd pobl yn siarad Iddew-Almaeneg ac roedd arferion crefyddol a diwylliannol yn bwysig iawn. Roedd pobl mewn shtetl yn gwneud pob math o swyddi. Roedd rhai yn fwy cefnog nag eraill, ond roedd y rhan fwyaf yn dlawd ac roedd bywyd yn galed.

Ffynhonnell 1.2


Cefais fy ngeni yn 1930 yn Ukrain. Roedden ni’n gymuned grefyddol iawn. Bob bore am 6 o’r gloch roedd rhaid i mi fynd i’r synagog. Yna i’r Cheder [ysgol grefyddol] rhwng 6 ac 8. Rhwng 8 o’r gloch a 4 o’r gloch, roeddwn yn mynd i ysgol y wladwriaeth. [Yna] i Cheder rhwng tua hanner awr wedi 4, tan amser gweddïau’r prynhawn. Mynd adref a chael pryd o fwyd yna nôl i Cheder tan 9 neu hanner awr wedi 9 yn y nos. Ac roedd hyn yn digwydd yn ystod yr haf a’r gaeaf.


O dystiolaeth Josef Perl

Ffigur 1.1 Chelm, shtetl Iddewig, dwyrain Gwlad Pwyl, tua 1916–18.

Ffigur 1.2 Teulu Iddewig yn cerdded i lawr y stryd yn Kalisz, Gwlad Pwyl, 16 Mai 1935.













Ffyrdd o fyw yng ngorllewin Ewrop


Roedd bywyd Iddewig yng ngorllewin Ewrop yn aml yn wahanol. Er enghraifft, doedd dim shtetls yn y gwledydd hyn. Mewn gwledydd fel Prydain, Ffrainc a’r Almaen, roedd y rhan fwyaf o Iddewon yn byw ochr yn ochr â phobl nad oedden nhw’n Iddewon, mewn trefi a dinasoedd mawr. Yn rhannol oherwydd hyn, roedd cymunedau Iddewig yn y gorllewin yn aml yn llai traddodiadol na’r rhai yn y dwyrain.

Ffynhonnell 1.3


Cefais fy ngeni yn un o faestrefi Paris yn 1910. Roedd fy nhad yn athro yn yr [ysgol uwchradd]. Doedden ni ddim yn byw mewn cymuned Iddewig … Doedd fy nhaid – tad fy nhad – ddim yn grefyddol o gwbl. Roedd rhieni fy mam, yn enwedig ei mam hi, yn grefyddol dros ben. Roeddwn yn ymwybodol o fy hunaniaeth Iddewig gan fod fy nain yn fenyw mor dduwiol a chrefyddol. [Pan fyddai hi’n dod i aros] roedd braidd yn anodd oherwydd doedd fy nhad ddim eisiau i grefydd ymyrryd â’n bywyd bob dydd ni. Wrth gwrs, roedd rhaid i ni newid y fwydlen [y pethau roedden ni’n eu bwyta]. Ac aros nes ei bod hi wedi gorffen ei gweddïau, ond dyna’r cyfan.


O dystiolaeth Claudette Kennedy

Ffigur 1.3 Plant y teulu Oestermann yn ymlacio ar draeth yn Denmarc, 1936.










Iddewon yr Almaen


Mewn gwlad o 67 miliwn o bobl, roedd Iddewon yr Almaen yn lleiafrif bach iawn. Roedden nhw’n cyfrif am lai nag 1 y cant o’r boblogaeth – 525,000 o bobl yn unig. Dros y canrifoedd blaenorol, roedd llawer o Iddewon wedi symud i’r Almaen, yn rhannol i ddianc rhag rhagfarn ac erledigaeth mewn mannau eraill. Erbyn yr 1930au, roedd Iddewon yr Almaen wedi cymathu i raddau helaeth iawn.

Ffigur 1.4 Tair chwaer Iddewig yn chwarae gyda sled yn Tiergarten Berlin, 1929.








Roedd y rhan fwyaf o Iddewon yn ystyried eu hunain yn Almaenwyr, ac yn falch iawn o hynny. Yn wir, gwnaeth tua 100,000 o ddynion Iddewig o’r Almaen wasanaethu ym myddin yr Almaen yn ystod y Rhyfel Byd Cyntaf. Cafodd tua 12,000 eu lladd yn y rhyfel, a chafodd 30,000 fedalau am eu dewrder.


Er bod crefydd yn dal i fod yn bwysig i lawer o Iddewon, roedd llawer iawn ohonyn nhw naill ai ddim yn grefyddol o gwbl, neu’n arddel credoau llai traddodiadol. Er bod rhai Iddewon yn dal i fyw mewn trefi a phentrefi, roedd y rhan fwyaf wedi ymgartrefu mewn dinasoedd. Roedd y dynion a’r menywod hyn yn gweithio mewn amrywiaeth o swyddi. Roedd llawer ohonyn nhw yn athrawon, yn feddygon, neu’n gweithio yn y celfyddydau neu ym myd busnes.

Rhywbeth i’w ystyried


Ym mha ffyrdd roedd ‘hunaniaethau Iddewig’ yn wahanol i’w gilydd?

